
Gazetarja: Zonja Ambasadore, unë jam Diana Leskaj. Ju faleminderit që pranuat ftesën 
tonë për këtë intervistë. 
 
Ambasadorja: Faleminderit. Jam shumë e lumtur që jam këtu. 
 
Gazetarja: Zonja Ambasadore, dimë që Qeveria e SHBA-së i jep përparësi të lartë luftës 
kundër trafikimit njerëzor, pasi ky është një dhunim i njohur i të drejtave të njeriut dhe 
një kërcënim për sigurinë kombëtare e ndërkombëtare, për shkak të lidhjeve të tij me 
krimin e organizuar. Ju vetë keni shprehur një përkushtim personal mbi këtë çështje. A 
mund të tregoni më tepër përse kjo çështje është e rëndësishme për ju? 
 
Ambasadorja: Së pari, gjatë detyrës sime si Ambasadore e SHBA në Shqipëri, kam 
patur mundësinë të takohem e të bisedoj me disa viktima të këtij krimi të tmerrshëm. Ato 
janë gra e vajza të guximshme nga i gjithë vendi, të cilat kanë vuajtur manipulime mizore 
madje edhe dhunë. 
 
Është pothuajse e pamundur të mbetesh indiferente ndaj historive të trafikimit e 
shfrytëzimit seksual në përgjithësi dhe të dëgjosh histori personale nga të mbijetuarit. 
Është e pamundur të mos prekesh dhe të hidhesh në veprim. 
 
Përkushtimi im profesional për këtë çështje në Shqipëri mund të shihet në përpjekjen e 
qeverisë së SHBA për t’i dhënë fund trafikimit njerëzor, për të mbrojtur e ndihmuar 
viktimat dhe për të ndihmuar ndjekjen penale të atyre që i trajtojnë njerëzit si mallra dhe i 
mbajnë në kushte të ngjashme me skllavërinë. 
 
Por sigurisht kam edhe ndjenja personale rreth kësaj çështjeje. Si nënë dhe grua në 
karrierë, jam e ndjeshme ndaj grave e fëmijëve që nuk kanë patur të njëjtat mundësi që 
kam pasur unë, apo që janë rritur në varfëri të skajshme, me mundësi të kufizuara për t’u 
shkolluar, apo me dhunë në jetët e tyre. Unë jam personalisht e investuar të ndihmoj në 
mbështetjen e projekteve në Shqipëri që mund të funksionojnë për të përmirësuar jetët e 
të gjithë shqiptarëve dhe në veçanti të atyre që janë më të rrezikuar nga trafikimi. 
 
Gazetarja: A mendoni se varfëria dhe mungesa e arsimimit janë shkaku kryesor i 
trafikimit në Shqipëri? 
 
Ambasadorja: Jo tërësisht. Trafikantët janë njerëz që e gjejnë prenë e tyre tek dobësitë. 
Nuk diskutohet se realitetet e vështira sociale e ekonomike në pjesë të Shqipërisë i bëjnë 
disa gra të dëshpëruara. Kam takuar disa prej viktimave të trafikimit dhe këto vajza 
tregojnë histori me premtime për martesë, një mundësi për të jetuar jashtë me të dashurit 
dhe punësim. Trafikantët i mashtrojnë vajzat duke manipuluar shpresat dhe ëndrrat e tyre. 



Viktimat shtyhen të gjejnë një mënyrë për t'iu shpëtuar vështirësive në jetët e tyre, por 
trafikuesit përfitojnë nga kjo dhe i joshin gratë përmes këtyre premtimeve të rreme. 
 
Gazetarja: Çfarë duhet të bëjnë gratë e vajzat kur përballen me një mundësi për të 
shkuar jashtë vendit apo për t’u martuar? 
 
Ambasadorja: Unë do t’i këshilloja gratë e reja që gjithmonë të kontrollojnë e të 
rikontrollojnë çdo ofertë për punësim jashtë vendit. Pyesni si u mor viza. Nëse ju thuhet 
nuk ka nevojë për vizë, ky duhet të jetë një sinjal shumë shqetësues. Bëni kërkime mbi 
ofertën sa më thellë që të mundeni. Pyesni mbi anët specifike të premtimeve për vende 
pune. Kontrolloni internetin për informacion mbi kompaninë, këshillohuni me miqtë dhe 
familjen, dëgjojini njerëzit që mund ta kundërshtojnë vendimin tuaj. Ata po përpiqen t’ju 
ndihmojnë. 
 
Kur merrni një kërkesë për martesë, tregoni maturi. Në shumicën e rasteve të trafikimit, 
vajzat shqiptare janë manipuluar përmes premtimeve të rreme për martesë. Për ta 
shmangur këtë grackë, takohuni dhe flisni me familjen dhe miqtë e burrit. Nëse djaloshi 
kërkon një fejesë konfidenciale ose të fshehtë, duhet t’i tregoni familjes tuaj. Nëse 
vendosni të shkoni jashtë vendit me të, bëni një plan se ku do të shkoni e kë të kontaktoni 
nëse gjërat nuk shkojnë sipas planit. 
 
Gazetarja: Çfarë do t’iu thonit grave që po e dëgjojnë këtë intervistë tani? Çfarë mesazhi 
do të donit të përcillnit lidhur me problemin e trafikimit dhe luftën kundër tij? 
 
Ambasadorja: Në të gjitha vendet tona, ne kemi prirjen t’i shmangemi bisedimit rreth 
trafikimit pasi është me të vërtetë një temë tronditëse. Si nënë, e di që ndonjëherë është e 
vështirë të flasësh hapur me fëmijët tuaj rreth çështjeve shoqërore të vështira si dhuna, 
prostitucioni, apo droga, për shembull, por i nxis fort ato që po e dëgjojnë këtë program, 
që t’i kryeni këto biseda të rëndësishme në familjet e komunitetet tuaja, si një mënyrë për 
t’i ndihmuar bijat tuaja të vetëmbrohen e të mos ndërmarrin rreziqe të mëdha. Aftësia për 
të marrë vendime të mira është forma më e efektshme për mbrojtje që mund t’i ofroni 
fëmijës suaj. 
 
Gazetarja: Megjithatë, Shqipëria mbetet ende një shoqëri konservatore. A mendoni se 
viktimat e trafikimit kanë ndonjë shpresë për të rifituar kontrollin dhe për të jetuar 
normalisht? 
 
Ambasadorja: Ka kaq shumë stigmatizim dhe diskriminim ndaj grave dhe vajzave që 
kanë qenë trafikuar për shfrytëzim seksual në çdo shoqëri, sa shërimi dhe riintegrimi i 
tyre në një jetë të shëndetshme e të lumtur bëhet shumë i vështirë. Mesazhi im për 
familjet e komunitetet nga vijnë ato do të ishte që këto gra të njihen si viktima, të cilat 
meritojnë pranimin dhe mirëkuptimin tuaj. 
 
Gazetarja: A do të donit të shtonit dicka tjeter për dëgjuesit tanë sot? 
 



Ambasadorja: Po, faleminderit. Do të doja t'iu drejtohesha grave e vajzave që kanë 
mbijetuar trafikimin dhe mund të jenë duke dëgjuar sot. Doja të citoja Elenor Ruzvelt, 
gruan e Presidentit të SHBA-së Frenklin Ruzvelt, si dhe një reformatore e mirënjohur, e 
cila punoi palodhur për të drejtat e njeriut në mbarë botën e që ka thënë: “Ju fitoni forcë, 
kurajo e besim nga çdo përvojë në të cilën me të vërtetë ndaleni për ta parë frikën në 
fytyrë. Jeni në gjendje t’i thoni vetes: ‘Unë e kam kapërcyer këtë llahtar. Mund t'ia dal 
edhe gjësë tjetër që më del përpara’”. Shpresoj që do mund të vazhdoni jetën tuaj dhe të 
këmbëngulni duke pranuar gjithçka keni kaluar dhe të kujtoni që, siç tha edhe Eleonor 
Ruzvelt, “Askush nuk mund t’ju bëjë të ndiheni inferiore pa pëlqimin tuaj.”  Vazhdoni të 
kini zërin tuaj, luftoni për dinjitetin tuaj, vlerësoni veten, dhe mbani kokat lart, sepse keni 
të drejtën dhe aftësinë për të arritur gjëra të mëdha. 

